An Teastas Sóisearach
Aonad 5 – Mé féin in Éirinn
   Facebook

Facebook: Nótaí an Mhúinteora

An Teastas Sóisearach – Measartha dúshlánach 

	Spriocanna
	Cumas tuisceana, scríbhneoireachta, léitheoireachta agus labhartha na ndaltaí a fhorbairt sa réimse saoil – na gréasáin shóisialta agus Facebook

	Stór focal
	Na gréasáin shóisialta agus Facebook


	Straitéisí Múinteoireachta Molta


Tá na ceachtanna bunaithe ar bheirt daltaí scoile as Baile Átha Cliath ag caint faoi Facebook. 
Tá na ceachtanna oiriúnach do rang a bhfuil caighdeán ard Gaeilge acu don Teastas Sóisearach, ach is féidir leat féin iad a láimhseáil ar bhealach a oireann don rang atá agat féin. 

Réamhobair 1
· Abair leis na daltaí an fhoirm a líonadh isteach leo féin ar dtús. Níor cheart dóibh a n-ainmneacha a scríobh isteach. Féach an sampla sna Freagraí. 
· Bailigh na foirmeacha ó na daltaí ansin agus measc suas go maith iad.
· Tabhair foirm amháin do gach dalta sa rang agus iarr orthu buille faoi thuairim a thabhairt faoi cé leis an fhoirm atá acu. Caithfidh siad a bheith in ann a rá cén fáth a gceapann siad amhlaidh. 
· Is féidir leis na daltaí, nach bhfuil cuntas Facebook acu, an ghníomhaíocht seo a dhéanamh chomh maith.
· Iarr ar dhaltaí éagsúla cur síos a dhéanamh ar an bhfoirm atá acu agus cé leis í.
· Téigh siar ar aon deacracht teanga a bhí acu le linn na gníomhaíochta agus má tháinig aon stór focal nua chun cinn, scríobh ar an gclár é. 

Réamhobair 2 (A agus B)
· Tabhair bileog A dóibh siúd a bhfuil Facebook acu agus bileog B dóibh siúd nach bhfuil Facebook acu. 
· Léigh tríd an dá bhileog leis na grúpaí agus abair leo na ceisteanna a phlé i mbeirteanna nó i ngrúpaí.
· Bí ag siúl timpeall ag éisteacht leo agus ag cuidiú leo más gá. 

· Pléigh na ceisteanna ar fad (A agus B) le gach duine sa rang. 


Éisteacht 
· Abair leis na foghlaimeoirí go mbeidh siad ag éisteacht le beirt ag caint faoi Facebook.
· Mínigh dóibh go gcaithfidh siad éisteacht leis an mír den chéad uair gan aon rud a scríobh síos fós.
· Ansin, cuir an mhír ar siúl don dara huair agus abair leis na foghlaimeoirí na ceisteanna a fhreagairt. 
· Pléigh na freagraí leis an rang ar fad. 
Iarobair 1
· Téigh siar ar a bhfuil ar an sleamhán.
· Iarr orthu na ceisteanna faoin ainm briathartha a phlé ina mbeirteanna, is é sin na samplaí i gcló dubh. Mínigh dóibh go dtagraíonn an ‘á’ siar go dtí an chuspóir. Thiocfadh leat dul siar a dhéanamh ar an aidiacht shealbhach ag an bpointe seo agus a mhíniú dóibh gurb ionann na rialacha a bhaineann leis an ‘á’ + ainm briathartha agus an aidiacht shealbhach.  Mar shampla:
· Tá an glanadh á dhéanamh aige. (glanadh = firinscneach)
· Tá an obair á déanamh aige. (obair = baininscneach)
· Tá na scrúduithe á ndéanamh aige. (scrúduithe = uimhir iolra)
· Ansin, caithfidh siad na bearnaí a líonadh sna habairtí faoi cheist 3 (féach na Freagraí). 
Iarobair 2 
· Léigh a bhfuil ar an sleamhnán leis an rang ar fad agus roinn na daltaí i ngrúpaí chun an chéad cheist a phlé.
· Pléigh na tuairimí a bhí ag gach duine faoi cad is bulaíocht ann. 
· Iarr ar gach grúpa na téarmaí Gaeilge a cheangal leis na téarmaí Béarla (féach na Freagraí).
· Iarr ar dhaltaí éagsúla samplaí de na cineálacha éagsúla bulaíochta a sholáthar duit. 
Iarobair 3
· Roinn an rang i ngrúpaí arís agus léigh tríd an sleamhnán leo.
· Tabhair deis dóibh na ceisteanna a phlé sna grúpaí.
· Bí ag siúl timpeall an ranga chun cuidiú leo.
· Pléigh na pointí agus tuairimí ar fad leis an rang ina iomláine ansin.
· Féach ar na nótaí atá ar fáil ar an suíomh idirlín http://www.oideachas.gaelsceal.ie/junior-cert/osps/notai/dara-bliain/125-bulaiocht:
Cibearbhulaíocht
Tarlaíonn seo nuair a bhaineann an bulaí úsáid as an idirlíon chun bulaíocht a dhéanamh. Tá an cineál seo bulaíochta ag éirí níos coitianta de réir mar atá an teicneolaíocht ag fás agus ag forbairt. Baintear úsáid as an téarma ‘cibearbhulaíocht’ nuair a dhéantar bulaíocht ar dhuine óg trí theicneolaíocht dhigiteach agus fóin shoghluaiste, trína náiriú, trí bhagairtí agus trí chiapadh.

Tá dhá chineál cibearbhulaíochta ann:

Ionsaí díreach ina gcuirtear teachtaireachtaí díreacha go dtí an t-ógánach agus ionsaí trí úsáid a bhaint as duine nó daoine eile chun cibearbhulaíocht a dhéanamh ar an íospartach.

Samplaí d’iompar cibearbhulaíochta:
Teachtaireachtaí ionsaitheacha nó magadh ar Facebook, Twitter agus araile.

· Tráchtanna, físeáin nó íomhánna maslacha ar líne

· Scaipeadh cúlchainte ar líne

· Briseadh isteach ar do chuntas ar líne

Chun cibearbhulaíocht a sheachaint:

· Ná tabhair do phasfhocal d’aon duine.

· Logáil amach as do ríomhphost nó as Facebook i gcónaí.

· Bíodh sé de nós agat logáil amach go háirithe nuair a bhíonn tú ag úsáid ríomhaire poiblí.

· Roghnaigh do chairde go cúramach ar Facebook. Tá sé tábhachtach go smaoineofá ar cé leis a bhfuil tú ag iarraidh do chuid eolais a roinnt.
· Bí múinte le daoine eile ar Facebook. Smaoinigh ar céard atá á rá agat ar fhaitíos go ngortófá nó go náireofá duine eile. 
 

Chun déileáil le cibearbhulaíocht:

· Ná freagair aon duine atá ag déanamh cibearbhulaíochta ort.

· Ba cheart do ghuthán nó do ríomhaire a mhúchadh.

· Mura bhfaigheann an bulaí aon fhreagra, seans maith go n-éireoidh sé bréan den scéal agus go stopfaidh sé.

· Cuir do sholáthraí seirbhísí Idirlín ar an eolas. B’fhéidir go mbeidís in ann stop a chur le cuid de na teachtaireachtaí ar líne nó leis na glaonna agus teachtaireachtaí ar an bhfón.

· Athraigh do shonraí teagmhála. Roghnaigh ainm úsáideora, pasfhocal, seoladh ríomhphoist nó uimhir nua.

· Má tá na teachtaireachtaí tromchúiseach agus bagrach ba cheart dul go dtí na Gardaí.

· Chun cuidiú leis na Gardaí, ba cheart duit cuntas a choinneáil ar am agus ar dhátaí na dteachtaireachtaí.

 

Cén fáth a ndéanann daoine bulaíocht?

Tá go leor tosc i gceist leis na fáthanna a ndéanann daoine bulaíocht. Bíonn tosca sa bhaile, ar scoil agus sa phobal i gcoitinne bainteach le hiompar ionsaitheach. Ar na tosca baile a d’fhéadfadh a bheith mar chúis tá, easpa ceana agus cúraim, an iomarca saoirse, cruálacht, tuismitheoirí foréigneacha agus ar na tosca scoile a d’fhéadfadh a bheith i gceist tá pionós ródhian, náireach agus maslach agus easpa feitheoireachta.

 

Tionchar na bulaíochta
Seo cuid de na tionchair a d’fhéadfadh bulaíocht a chur ar mhic léinn:
 

•             Strus

•             Laghdú cumais chun díriú isteach ar obair scoile

•             Easpa spreagtha agus fuinnimh

•             Obair scoile lag

•             Imní

•             Easpa goile nó gan a bheith ag ithe go leor

•             Dúlagar

•             Fadhbanna codlata

•             Fadhbanna boilg agus putóige

 

Céard is féidir a dhéanamh faoin bhulaíocht
Má tá bulaíocht á déanamh ort ba cheart duit é a insint do thuismitheoir, do mhúinteoir nó do chara a bhfuil muinín agat astu. Nuair a insíonn tú do dhuine éigin faoin bhulaíocht ba cheart duit a insint cé atá á déanamh, cé chomh minic agus atá sé ag tarlú, cé eile atá ar an eolas faoina bhfuil ag tarlú.

	Freagraí


Réamhobair 1


Iarobair 1
· Tá an bruscar á chur amach aige.

· Cad atá á dhéanamh agat?

· Tá an fhuinneog á glanadh aici.

· Is mór an trua go bhfuil an timpeallacht á milleadh againn.

· Nach deas na pictiúir atá á dtarraingt agat?


Iarobair 2
Bulaíocht chainte

Verbal bullying 
Bulaíocht fhisiciúil

Physical bullying
Bulaíocht indíreach

Indirect bullying
Bulaíocht Eisiaimh

Social alienation
Cibearbhulaíocht

Cyber bullying
Script - Facebook

Liam Mac Giolla Phádraig





     Coláiste Eoin

Cad faoin ríomhaire? An mbíonn tú ag imirt cluichí ar an ríomhaire?

Bím ar Facebook go minic ar an ríomhaire.

Ó, an mbíonn? Is ea.

Is ea, téim beagnach gach lá ar Facebook.

Is ea, an dóigh leatsa gur rud maith é go bhfuil an oiread sin úsáide á baint as Facebook ag daltaí scoile?

Ceapaim go bhfuil sé tábhachtach saol sóisialta a bheith agat ar Facebook agus do chairde, labhairt le do chairde ar Facebook agus... Ach, uaireanta bíonn daoine tógtha le Facebook agus bíonn an iomarca uaireanta an chloig á chaitheamh ag daoine ar Facebook. So, ceapaim go bhfuil sé go maith agus go dona do dhéagóirí sa saol atá inniu ann. Ach, tá sé tábhachtach é a bheith agat ach gan é a úsáid an iomarca. 

Aontaím leat. 
Síle








         Coláiste Íosagáin 

Dúirt tú ansin Facebook, an dóigh leat gur rud maith go bhfuil an oiread sin daoine ag úsáid Facebook le cumarsáid a dhéanamh le chéile?

Bhuel…ceapaim…níor tharla, ní raibh aon eachtra agamsa go raibh…gur tharla aon rud dona ar Facebook, ach cinnte, i measc mo chairde, bhí rudaí gránna ar Facebook fúthu.

An dóigh leat gur saghas bulaíochta atá ansin nó…?

Yeah, is bulaíocht de shaghas…but…ní…ach…ní raibh sé chomh dona sin agus stop siad é nó fuair siad amach cé rinne é. But…ach…ní…tá daoine an-óg ar Facebook na laethanta seo, tá daoine i rang a cúig agus i rang a ceathair agus tá Facebook acu. Like, ní raibh cead agamsa Facebook (a bheith agam) go dtí i mbliana, no…yeah, i mbliana. 

Is ea, so is dóigh leatsa gur cheart…go bhfuil sé ceart go leor a fhad is a bhíonn siad…go mbíonn aois áirithe acu agus ciall acu? Is ea…

Agus fiú, b’fhéidir, like tuismitheoir just a bheith thart nuair atá siad air nó rud éigin. Ach, no, tá sé go maith like le bheith i dteagmháil le daoine.

Cinnte.

Tá, like, cailíní agus bhí siad i mbunscoil agus, níl siad sa scoil seo níos mó, or sa scoil liomsa níos mó agus...

Is féidir leat fanacht i dteagmháil leo. 

Eolas ginearálta


Gnéas				bean / fear


Lá breithe			17 Aibreán 1995


Áit chónaithe			9 An Bóthar Glas, An Daingean, Co. Chiarraí





Eolas pearsanta


Suimeanna			teangacha, cispheil agus léitheoireacht


Ceol is fearr			ceol indie – Vampire Weekend 


Cláir theilifíse is fearr		Homeland


Scannáin is fearr		The Godfather


Leabhair is fearr		Jane Eyre, Charlotte Bronte





Déan cur síos ar do 


ghrianghraf próifíle		Pictiúr díom féin agus mo chara is fearr ag cóisir bliain ó shin.





Déan cur síos ar do 


ghrianghraf clúdaigh		Pictiúr de mo theaghlach. 

